
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГЭРИЙН ЗОХИОН БИЧЛЭГ

	Дима дэлхийн утга зохиолоос үе насандаа зориулагдсаныг цөмийг уншчихаад, өөр насны ном руу орж эхлэв.

	— Чи яагаад номынхоо шүүгээг түгждэггүй юм бэ? гэж ээж нь аавынх нь дэргэд асуулаа.

	— Хэнд ч гай болоогүй номуудаа түгжинэ гэдэг буяндаа бузар оруулсан хэрэг болно биз дээ гэж аав нь хариулав.

	Гучин тавтын хийдэг бүхнийг арван насанд хийж болдог юм бол ерөөсөө “хүүхэд” гэдэг ухагдахууныг сольчихож болох юм биш үү дээ гэж ээж асуув. Аливаа юмны үнэн мөнийг олох гэж Дима эмэг эхээсээ асуудаг байжээ. Димад холбоотой эцэг эхийн маргаан ид өрнөж байхад тэр “Та хэлээд өг л дөө...” гэж цөхрөнгүй дуугаар өгүүлэв. Маргаан гэнэт тасрав: эмэг эх яриаг нь сонсохоос аргагүйгээр яаралгүй аажуухан ярьж эхлэв. Эмэг эх нь маргаанд оролцохдоо ихэнх төлөв маргааныг шийдвэрлэх хариулт агуулсан асуулт тавьдаг юм.

	— Чи тэгээд өөрөө “Анна Каренинаг” хэддүгээр ангидаа уншсан билээ дээ? гэж ээжээс нь асуув.

	— Санахгүй байна.

	— Тэгвэл би санаж байна даа хө. Зургаадугаар ангид шүү дээ... 

	— За тэр шүү! Би одоо хүртэл уншаагүй байхад!.. гэж Дима бахдав. 

	— Эцэг эхийнхээ алдааг хүүхэд нь давтах албагүй шүү дээ гэж эх нь эрс татгалзав.

	— Насандаа тохироогүй ном уншвал дур гутчихна.

	— Тэр ч тийм гэж эмэг эх нь зөвшөөрөөд харин санаа зоволтгүй, би харуулдаад баймз гэв.

	Давын өмнө Дима “Их нэвтэрхий толь” уншиж эхлэв. Хорвоогийн бүх юмны тухай бичигдсэн нүсэр нүсэр ботиудыг уншчихвал шууд л тал бүрийн боловсролтой хүн болчихно гэж Димад бодогдож л дээ. Дима арав хоногт “А” толгойт ботийг уншиж дуусмагц тайван унтаж чадахаа болив. Өөр өөр эрэн, цаг үед болсон боловч нэрийнхээ эхний үсгээр нэгтгэгдсэн баяр баясгалан, эмгэнэл, гуниг, нээлт, тулалдаан толгойд нь хутгалдаад холион бантан болж эхлэв.

	Тэгсэн ч гэсэн Дима санаа алдаад хоёрдугаар боть руу оров. Эхлээд тэр хуудсыг нь эргүүлж зургийг нь сонирхохоор шийдэв. Гэтэл санамсаргүй зогсчхов. 77—78 дугаар хуудасны завсарт шугамтай дэвтрээс таслаад авчихсан танихгүй хүний бичигтэй гол цаас байв.

	 

	“1972 онд бичсэн захиа. 9-ийн “б” ангийн сурагч Владимир Платовын бичсэн гэрийн зохион бичлэг”

	 

	— Эмээ! гэж гэнэтхэн Дима дуудлаа.

	— Юу гээ вэ, хүү минь, гэсэн эмэг эхийн дуу нөгөө өрөөнөөс сонсогдов.

	— Зүгээр ээ... Би таныг унтаж уу, үгүй юу гэж шалгах гэсэн юм гэв.

	— Ашгүй унтаагүй байна, түүнээс биш намайг сэрээчих байж шүү дээ.

	— Уучлаарай... 

	Дима эхлээд захидлыг өөрөө уншихаар шийдэв. Гарчгийг нь уншаад үзтэл 9 “Б” ангийн сурагч, хүнд биш онд хаяглах ёстой байжээ. Гэвч эхнийх нь мөрүүд сурагч багшийнхаа даалгаварт бүрэн захирагдаагүй болохыг гэрчилж байв.

	 

	“Хайрт Валя минь ээ! Мария Никитична биднийг он руу хандаж бич гэж байна. Харин би бол тэр онд амьдарч байгаа чамд хандаж бичье! Энэ захидлыг бичсэнээс хойш 30 жил болжээ. Тэгээд чи түүнийг уншиж байна... Чи намайг дэргэдээ зогсоогоод өөртэйгөө ярьж байна гэж бод л доо, догь байгаа биз! Энэ хугацаанд хамгийн гол юм болж билээ: юу гэвэл сурагч байхад намайг зовоож байсан асуултын хариуг авсан билээ.

	Гэртээ ч, хичээл дээр ч завсарлагаагаар ч чамайг “Лешка Филиппов бид хоёрын алинд нь хайртай бол?” гэж би боддог байлаа. Одоо бол надад хайртайг чинь мэдэж байна. Харин Лешкатай завсарлагаагаар намайг жаахан зовоох гэж ярьдаг байж л дээ. Тэгээд ч та хоёр утга зохиолын дугуйланд явдаг байсан чинь тэр цагт та хоёрыг холбож байсан цорын ганц зүйл байсныг одоо бол би сайн мэдэж байна. Энэ гучин жилийн дотор чи Лешка Филипповт биш надад хайртай байсан болохоор би туйлын их аз жаргалтай байлаа. Лешка ч сайн залуу шүү. (Одоо бол хижээл насны сайхан эр!) Өнгөрсөн гучин жилийн турш би түүнийг өрөвдөж явлаа. Одоо яах вэ дээ. Валечка минь! Чи надад хайртай юм чинь... Яах ч арга байхгүй.

	Мөрөөдөл яг санасанчлан бүтчихнэ гэж би хэзээ ч бодоогүй. Чи бид хоёр нэг больницод, чи арван нэгдүгээр давхарт, би аравдугаар давхарт ажиллаж байна. Өнөөдөр чи бид хоёр өвчтөнд мэс засал хийлээ. Би чамаас туслалцаа авахаар дуудаж, чи бууж ирлээ. Дараа нь хоёулаа шатаар бууж, биднийг хүлээж байсан өвчтөний ээж дээр очиж “Бүх юм ёсоороо боллоо!” гэхэд тэр итгэсэнгүй цурхиран уйлав. Тэгэхэд бид хоёр айх юмгүй, ер алзахгүй” гэж итгүүлж хэлэв. Ганц удаа ч гэсэн ингэж хэлэхийн төлөө амьд явж болох юм! Чи зөвшөөрч байна уу?

	Дараа нь хоёулаа гэртээ эргэж ирэв. Манай охин жижиг Валя дээд сургуулийн сүүлчийн шалгалтдаа бэлтгэж байна. Хэддүгээр ангийг бүү мэд. Гэхдээ тэр нь ямар хамаа байх вэ? Серёжа хүү маань хөл бөмбөгийн тэмцээн рүү явсан. Тэр ер нь спортын хорхойтой. Эцэгтэйгээ адилхан. Энэ нь ядаж чамайг тайвшруулж байг. Чи надад хайртай шүү дээ...”

	 

	Гэрийн зохион бичлэг ингээд тасарчихжээ.

	— Эмээ! гэж Дима дуудав.

	— Юу бол оо вэ?

	Дима дуугарсангүй. Эмээ босго дээр гарч ирэв. Эмээг дээр үед их хөгжилтэй бас дуунд дуртай хүн байсан гэцгээдэг юм. Харин сүүлдээ л дуу шуугүй болчихсон юм, нэг л юм бодоод байдаг байсан байх... Бодоод л байсан, бодоод л байсан... 

	Володя хүүгийнхээ амь эрсэдсэн тухай мэдээ ирсэн 45 оны хоёрдугаар сарын тэр өдөр л ийм болчихсон юм. Давж гарахын аргагүй ганц зүйл бол үр хүүхдийн нь үхэл гэж тэр үргэлж боддог байлаа. Тэгээд ч тэр сэтгэлээр үхэж гүйцсэн юм... 

	Хамаг баяр баясгалан нь алга болоод, дуу дуулахаа больж, нүднийх нь гал арилсан юм. Харин олон жилийн хойно ач хүү Диматай болмогц түүнд амьдрал эргэж ирэх шиг болсон юм. Гэхдээ түрүүчийнх шиг биш, шал өөр... Тэр эмээ болсон юм.

	— Энэ... Түүний зохион бичлэг байна гэж Дима хэлээд дэвтрийн гол цаасыг эмээдээ сарвайв. Эмэг эх нь уншлаа. Дахиад уншлаа... Дима хүлээгээд л байлаа. Харин тэр мөр бүрийг нүдээрээ гүйлгэж унших нь Димад хэзээ ч уншиж дуусахгүй юм шиг санагдав.

	— Тэр Валя нь одоо хаана байгаа юм? гэж аяархан асуув.

	— Валя Филиппова юу? Урьдын хэвээр... Манай дээр 6 дугаар давхарт суудаг юм.

	— Филиппова?! гэж Дима дахин асуув.

	— Тийм ээ... 

	— Тэр тэгээд Лешкатай суусан юм уу! 

	— Түүний нөхрийг Алексей Петрович гэдэг юм гэж эмэг эх нь хариулав. 

	Нөгөө цахилгаан шатны бүхээгт хүн болгонд зам тавьж өгөөд л хамгийн сүүлд өөрөө ордог уу? Хачин хүн шүү! 

	— Боловсон хүн гэж эмэг эх нь сөргөөд эхнэрийг нь ч чи мэдэх ёстой. Нэг өдөр чамайг учиргүй их халуурахад бид түүнийг дуудаж, тэр чамд тариа хийснийг санаж байна уу? гэв.

	— Санахгүй яах вэ! гээд Дима тариулсан газраа илээд, — Тэгээд мэс засалч болсон юм уу? гэж асуув.

	— Үгүй, Педиатр.

	— Юу гэнэ ээ?

	— Хүүхдийн эмч ээ! 

	— Нөхөр нь бас эмч юм уу?

	— Тэр, дээд сургуульд гэсэн байх аа, утга зохиол заадаг. Нээрээ, тийм... Тэр чинь утга зохиолын дугуйланд хичээллэж байсан шүү дээ! 

	— Хүү нь өндөр гозгор, хөдөлгөөн муутай болхи амьтан уу?

	— Их авьяаслаг хүү дээ гэж эмэг эх нь хэлэв.

	— Та хаанаас мэд ээ вэ?

	— Аспирантурт сурдаг. Володя гэдэг юм... 

	Харанхуй болоход Дима уруудаж орцныхоо ойролцоо жижүүрлэж эхлэв.

	Хүмүүс ажлаасаа ирж л байна... Зарим нь гэртээ ямар нэгэн сонин юм тосон хүлээж байгаа юм шиг яаран алхална. Зарим нь аажуухан, явдал дундаа ямар нэгэн юм эргэцүүлэн бодож ажил хэргээсээ салаагүй юм шиг алхацгаана.

	Володя бол гэр лүүгээ хоёулаа хамт харьцгааж байна гэж мөрөөдөж байсныг Дима санаад өнөөдөр түүнийг ганцаараа ирээсэй гэж бодов. Тэр улаан загалмайтай цагаан машинаар ирлээ.

	Буухдаа жолоочдоо: 

	— Би гэрийнхэндээ, санаа бүү зов гэж хэлчхээд л гараад ирье гэхэд, 

	— Юмаа идчихээд ир гэж жолооч нь зөвлөв.

	— Тэгвэл та ч гэсэн?

	— Би юм идчихсэн... 

	Дима түүний араас орц руу сэмээрхэн орж дургүйцсэн байдалтай: 

	— Уучлаарай... гэж хэлэв.

	— Яасан гэж?

	Тэр бээр, эмнэлгийн тусламж хэрэгтэй болсон юм болов уу гэж бодсон байртай түгшүүртэйгээр асуув.

	— Танд захиа! 

	— Надад уу?! 

	Шатны хаалганы дээдэх чийдэн бүдэгхэн байсан боловч тэр анх удаа түүнийг гайгүй сайн харлаа. Нүд нь их л энэрэнгүй бөгөөд гайхсан янзтай.

	— Надад захиа гэнэ ээ? гээд доороос нь цагаан халат цухуйж байгаа пальтоныхоо товч руу хуруугаараа чичив.

	Эмнэлгийн цагаан малгай өмсчихсөн нь Димагийн ажигласнаар эмэгтэй эмч нарын царайд нь их л зохиж залуу болгож харагдуулдаг ажээ. “Сайхан хэвээрээ байна шүү...” гэж Дима яагаад ч юм гонсойн бодов. 

	Тэгээд Володягийн гэрийн зохион бичлэгийг түүнд өгч — Унш... гэв.

	— Энэ чинь юу вэ? гэж ямар нэгэн хонжвор горьдсон юм шиг их л сониучирхан асуув.

	— Энэ захиа. Унш... 

	— За! Харин манайд оръё, энд харанхуй байна гэв.

	— Үгүй ээ, энд дээр... гэж Дима хариулав. Түүний дуунаас сэргэмжлэх шиг болоод жижиг чемоданаа онгойлгож, нүднийхээ шилийг гаргаж ирэв.

	“Хүн орж ирж саад болохгүй л байгаасай, хэн ч битгий орж ирээсэй” гэж Дима бодов. Тэгээд хаалгыг нуруугаараа таглаад орж ирсэн хүнийг барьж авахад бэлэн зогсов.

	Тэр эмэгтэй нүднийхээ шилийг авлаа... Цагаан малгай нь ч гэсэн түрүүчийн шигээ залуу харагдуулсангүй. Тэр цахилгаан шаттайгаа мартчихаад шатаар дээш аажуухан авирав.

	Дима араас нь,

	— Та түүнд хайртай байсан уу? гэж тасалдангуй дуугаар хашхирав.

	Эмэгтэй эргэж харлаа.

	— Та түүнд хайртай байсан уу? гэж өөрийнхөө зоригтойг гайхах шиг болж бараг шивнэн асуув.

	— Би түүнд хайртай байсан, гээд хэд алхсанаа дахиад эргэн харж тэгээд ч би түүнд үргэлж баярлаж явдаг гэж нэмж хэлэв.

	— Юунд нь тэр вэ? гэж Дима асуув.

	— Юм бүхэнд нь гэж тэр аяархан хэлэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АНАТОЛИЙ АЛЕКСИНИЙ УРАН БҮТЭЭЛИЙН ТУХАЙ 
Оршлын оронд

	Сэтгэл зүйн үргэлжилсэн үгийн төрөлд Анатолий Алексиний туужууд гайхамшигт үзэгдэл болсон юм. Энэ зохиолууд дотор талаасаа, жинхэнэ хүнлэг ёсны гэрэл цацраан байх шиг байдаг.

	АГНИЯ БАРТО

	 

	 

	Зөвлөлт Социалист Бүгд Найрамдах Холбоот Орос улсын төрийн шагналт, мөн Н. К. Крупскаягийн нэрэмжит болон Лениний комсомолын шагналт Анатолий Алексиний тууж, өгүүллэг, жүжгүүдэд гарч буй бага, өсвөр нас нь яг л байж байдгаар амьдралын, зогсоо зайгүй, баяр жаргалант нээлт, яруу найраг, романтик эрлийн үе байх юм. Энэ бол хүний ирээдүйн бүхий л амьдралын олон хүнд асуудлууд анх шийдвэрлэгддэг үе юм. Алексиний зохиолын том жижиг баатруудын алиных нь ч замд ямар ч бэрх юм тулгарлаа гэсэн тэд алиа хошин зан, өөдрөг үзэл, үнэн шударга, сайн үйлс ялна гэдэгт итгэх итгэлээ алддаггүй юм.

	ВАДИМ КОЖЕВНИКОВ

	 

	Элэгсэг найртайгаар: “Аа, ёстой догь! Уншсан!” гэцгээж байдаг юм. Энэ бол Алексиний туужууд ихэд нэрд гарч... зүй ёсоор үнэлэгдэж байгаа хэрэг. Тэдгээрийг манай бүгд найрамдах улсуудад ч, хилийн чанадах орнуудад ч дуртай нь аргагүй уншдаг юм. Номууд нь олон хэлээр орчуулагджээ.

	ЛЕВ КАССИЛЬ

	 

	Би Анатолий Алексиний тууж өгүүллэгүүдэд дуртай. Том жижиг баатруудынхаа сэтгэлд айхтар нэвтрэн ордог, цэвэр ариун бөгөөд уянгалаг, алиа хошин, баяр баясалд нь дуртай... Яг амьдралд тохиолддог шиг, энэ бүтээлүүдэд ноцтой бөгөөд хөгжилтэй, гунигтай бөгөөд инээдэмтэй зүйлс нь янз бүрийн гудамжаар биш, харин яг зэрэгцээд бие биеэ дэмнэн явж байна.

	ЗСБНХУ—ЫН АРДЫН ЖҮЖИГЧИН ЛИДИЯ КНЯЗЕВА

	 

	 

	Янз бүрийн бүтээл... Гэвч тэдэнд нэгэн ерөнхий юм байх юм. Тэр нь сайн сайхан, ариун шударга юманд сургах юм. Хөдөлмөрт дурлахыг, эвлэлдэн найрамдахыг өндөр үнэлж, хөгжилтэй, баясалтай байхад сургадаг.

	СЕРГЕЙ МИХАЛКОВ

	 

	Алексиний “Миний ах кларнет үлээдэг”, “Хэнз хүүхэд”, “Тэр цагт хаа нэгтээ” хэмээх туужууд нь өвөрмөц гурамсан зохиол бөгөөд өсвөр үеийнхний бие хүн болон төлөвшихөд ёс суртахууны талаар зохиогчийн онцгой анхаарлыг нэгтгэдэг юм.

	ФЕЛИКС КУЗНЕЦОВ

	 

	Энэ тууж өгүүллэгүүдийн өсвөрийн баатрууд нь ихэнхдээ тулалдааны биш, харин ёс суртахууны гавьяа байгуулж байна. Гэвч тэдний үзэл санаа, үйл явдлыг миний нөхөд агсан залуу гвардичууд шиг зоригтой, ариун шударга хүмүүс хатуужуулсан гэдэгт би итгэж байна.

	“Залуу гварди” штабын гишүүн агсан нэгдүгээр зэргийн ахмад

	ВАСИЛИЙ ЛЕВАШОВ

	 

	 

	Тэр бээр сайн хүмүүсийн тухай бичдэг юм. Тэгээд ч номууд нь тэр сайн хүмүүсийн тоог арвижуулж байгаа юм.

	АЛЕКСЕЙ МУСАТОВ

	 

	 

	 

	Анатолий Георгиевич Алексин 1924 онд Москва хотод, хуучин большевикийн гэрт төрсөн юм. Аугаа их эх орны дайны үед батлан хамгаалах заводын барилга дээр ажиллаж заводын сонины хариуцлагатай нарийн бичгийн дарга хийж байв.

	1950 онд, Анатолий Алексин дээд сургууль төгсөх жилээ залуу уншигчдад зориулсан анхныхаа туужийн номыг хэвлүүлжээ. Түүнээс хойш зохиолууд нь олон арван удаа хэвлэгдээд байна. Тэдгээр туужийн заримыг нь пионерын насны багачуудад (“Гучин нэгэн өдөр”, “Саша, Шура хоёр”, “Сева Котловын ер бусын аялал”, “Коля Оляд, Оля Коляд бичиж байна”, “Долоодугаар давхраас ярьж байна!” “Мөнх амралтын оронд”, “Заримыг нь идэр насныхан болон залуу үеийг хүмүүжүүлж буй томчуудад зориулан” (“Тэр үед хаа нэгтээ”, “Миний ах кларнет үлээдэг”, “Хэнз хүүхэд”, “Жүжигчинч”, “Манай гэр бүлийн тухай”, “Тав дахь эгнээний гурав дахь нь”, “Ухаангүй Евдокия”) бичжээ.

	Театруудын тайзан дээр Анатолий Алексиний “Буцах хаяг”, “Утасдаж байгаад ирээрэй”, “Миний ах кларнет үлээдэг”, “Аравдугаар ангийнхан” жүжгүүдийг нь амжилттай тоглож байна. Александр Фадеевийн романаар хийсэн “Залуу гварди” жүжгийг нь олон нийт өндөр үнэлж байна.

	А. Алексиний зохиолууд бүх ах дүү бүгд найрамдах улсуудын болон Европ Азийн социалист улсуудын хэлээр, мөн Англи, Япон, Франц, Испани, Итали, Перс, Бенгалиар орчуулагдаад байна.

	Зохиолч, ЗСБНХОУ-ын Төрийн шагнал, Лениний комсомолын шагналаар шагнуулсан, Хөдөлмөрийн гавьяаны Улаан тугийн хоёр одонтой, Н. К. Крупскаягийн нэрэмжит хүндэт медаль болон бусад олон медальтай билээ. Г. X. Андерсений нэрэмжит Олон улсын диплом хүртжээ.

